
УКУЧЫ СҮЗЕ______________________________________________________________ 

 

 

ГАДИ БЕР ФИКЕР  

(Факил Сафинның «Күкләр җиргә тоташкан» әсәренә мөнәсәбәттә)  

Әдәбият өчен күтәрелмәгән тема-проблемалар, сурәтләнмәгән герой-характерлар, 

яшәеш төсмерләре инде калмагандыр да сыман. Ә, юк, Аллаһы Тәгаләдән салынган 

иҗат дәрте, куәсе бәреп чыгарга җирлеген, сәбәбен барыбер таба тора. Талантлы 

каләм сурәтләү объектын үз «төше» белән күрсәтә белә. Танылган язучы Факил 

Сафинның «Күкләр җиргә тоташкан» исемле яңа повестена карата фикерләремне 

шушы җөмләләрдән башлап карыйм әле.  

Әлеге әсәр «Казан утлары» журналының 2023 елгы беренче санында дөнья күрде. 

Әсәр укучыны иҗатчыга якынайта торган алым белән башлана. Автор укучысы белән 

диалог кора. Бу әсәр нинди уңайдан язылган, уй-фикерләрен, күргән- белгәннәрен, 

хатирәләрен җиткерергә нәрсә этәргән? Әйтергә кирәк, бу алымны язучылар бик 

яратып кулланалар. Укучы, билгеле, бер хисси дулкынга көйләнә, иҗатчының 

сурәтләрен ихластан кабул итә, сурәтләнгәннәрне тормышчан итеп кабул итә. 

(Шәхсән, мин үзем мондый әсәрләрне укырга бик яратам. Г.Ибраһимовның «Кызыл 

чәчәкләр», Г.Кутуйның «Тапшырылмаган хатлар», Ә.Еникинең «Матурлык», 

Ф.Садриевның «Рәхмәт, әтием!» әсәрләрендә шушы алым кулланылган. Авторлар 

сурәтләнгән геройлары белән таныш булуларына, аларның көндәлекләренә, хатларына 

ишарә итәләр.) Хикәяләүче – балачагы, үсмер еллары 50нче еллар ахыры – 60нчы елларга 

туры килгән герой. Бәян ителәчәк вакыйга – хәлләрнең үзәгендә торган «Коры» 

кушаматлы авылдашы Әлфир агайны белә ул. Аның күңелеңдә әлеге авыл агаена 

мөнәсәбәтле хатирәләр яңара башлый. Аңлы тормышындагы иң тәүге хатирәләр яше 

җитлегү тәртибендә хронологик рәвештә үстерелә, бер-берсен тулыландыра бара. 

Әлеге дә баягы хикәяләүче авыл тормышын, чынбарлыгын, кешеләренең шул чордагы 

психологиясен, көнкүрешен яхшы белә. Халыкның хәерчелеге – күңел байлыгы, ихласлыгы 

– хәйләкәрлеге, чарасызлыгы – тапкырлыгы, җорлыгы һ.б. әдипнең халыкчан сурәтләргә 

бай теле белән шулкадәр оста тасвирланган ки, әсәрне укыганда хис- сагышлардан 

күңелең бер елый, бер көлә. Автор әлеге чордан бераз читкәрәк баскан да, хәзер инде 

өлгергән шәхес буларак, чорга бәясен бирә, киләчәк өчен идея-фәлсәфәсен җиткерә. 

Алда әйтелгәнчә, повестьның үзәк герое – «Коры» кушаматлы Әлфир. Үз чоры 

авылының кешеләреннән аермалы буларак, ул чит җирләрдә яшәп караган. Белем 

дәрәҗәсе ягыннан да беркадәр өстенрәк тора. Геройның холкы-гамәленә хас «төш» исә 

шунда, ул һәрнәрсәнең «закунлы» булуын таләп итә. Ничә еллар буе френчлы, галифелы 

кешеләрдән куркып-өркеп яшәгән, хокук нечкәлекләреннән бихәбәр, әмма җае чыкканда 

«закунны» бозарга гына торган кемсәләрне һәрчак аның сагында уяу торган органнар 

белән куркыта белә ул. Дөрес, һәркемне түгел. Урлашканнарны, кеше хакына 

кергәннәрне, алдашканнарны үз урынына утырта. Юрганыңа карап аягыңны суз. 

«Эшләпәле» радио гына тиеш икән, син шуны гына тыңларга тиеш. Көчлерәк 

динамикалысын заманчарагын әлегә кулланырга ярамый, чөнки синекенә энергия күбрәк 

алынып, башкаларныкы чыш-пыш кына килергә, яисә бөтенләй сөйләмәскә мөмкин.  

 

 



 

___________________________________________________________________________ 

 

Тәртип тек тәртип. Авыл җирлегендәге радио өчен җаваплы абзагыз тиешлесен таләп 

итә. Тәртипне бозасыз икән – рәхим итегез – законны бозган өчен чәпәү тиеш. Закон 

буенча җавап бирерсез. Сельпога, кибетләргә килгән товарга хак ничек куелган – шул 

хакына сатыламы? Авыл кешеләренә бүленеп тә, читтәгеләргә шудырылмыймы? Әһә, 

тотылдыңмы, кибетче апа? Халык контроле вәкиле итеп сайланган абзагыз кая кирәк 

– шунда язып бирер. Нигә, тикшермичә-нитмичә, гаепсез балага яла ягасың син, иптәш 

милиционер? Ә сез, сайлауга җаваплы итеп куелган иптәшләр, минем өчен хатыннан 

бюллетень ташлатып, закон боздыгызмы? Җиткерәм, чарасын күрерләр, сезнең кырын 

эшләрегезне сизеп торам мин, менә шуңа күрә сайлау вакыты төгәлләнергә нәкъ унбиш 

минут кала гына килдем дә мин. Шулай, Коры Әлфир абзагыз йомшак ягыгызны сиземли 

ул. Авыл халкы да төшеп калганнардан түгел. Ул да белә шул бу Корының йомшак ягын. 

Аның «корылыгын» юешләтергә чара бар. Эшләр тирәнгә китә башласа, кирәге булыр 

әле дип яшереп куелган «ярты» чыгарыла. Монда инде Коры абзыебыз принципларын 

читкә куя. Менә шулай, гамәлләре дөрес, ләкин бик үк дөрес тә түгел бу абзыйның.  

Төп идея өчен аның холык-гамәлендә әһәмиятлесе шул: тәртипсезлекләргә битараф 

түгел, закуннар белән куркыта гына, әмма беркемне дә барып әләкләми! Бүгенге 

кыйшык көзгеле заман өчен бик тә мөһим җан авазы. Кем ничек кабул итәр, ә мин бу 

әсәрне бер тында укып чыктым.  

